
Eg vart tilkalla utpå ettermiddagen 03.11.2000. Bonden hadde same ettermiddag oppdaga åtegift på fôringsplassen til dyra.
Han fortalte meg at eit firma som driv med skadedyrbekjemping, hadde lagt ut åtegift i fjøset hans dagen før. Bonden sjøl var ikkje tilstades da gifta vart lagt ut. Han ville eg skulle vere med og sjå på dette.
På fôrplatten i ca.3 m. lengde låg eit tett lag med små raude korn. Dette kom fram etter fjerning av fôrrestar. Det låg litt spreidd utover, men mykje låg så nært brystvernet, at det var lett for både dei fastbundne og dei lause dyra å få tak i det. Det viste seg å vere åtegift. Bonden hadde kjørt med fôrutleggar fleire gonger før han visste kva som låg der. På denne måten kan han ha dratt med seg gifta over heile fôrplatten.

 

Ved klinisk undersøking av dyra, fann eg at to kalvar var sjuke. 
Ein kalv på 3mndr., hadde blod i avføringa, bleike slimhinner og var slapp.
Spekalven, fødd 29.10, var ikkje i stand til å reise seg, greidde knapt å løfte hovudet.
Det kom friskt blod frå endetarmsopningen, slimhinnene var kvite.
 

Eg bad bonden ringe til firmaet sitt hovudkontor, for å høyre kva som eigentleg hadde skjedd. Åtegift, skal som kjent ikkje plasserast i fôret til dyra.
Bonden kom tilbake etter samtalen med firmaet. Han kunne fortelle at representanten for firmaet hadde hatt eit uhell da han var i 2.etg og velta bøtta med gift, slik at innhaldet hadde hamna på fôrplatten i 1.etg. Han påstod at han hadde gjort reint etter seg.
I arbeidsrapporten som han hadde lagt att i fjøset, stod det ingenting om dette. Firmaet ville ikkje tru på bonden. Derfor måtte eg ta ein telefon dit. Personen eg snakka med tvila sterkt på at sjukdommen på dyra og åtegifta hadde nokon samanheng.
Han påstod for det første at giftmengda var alt for lita, dessutan ville sjukdomsteikna vise seg først etter 2-3 dagar etter at gifta var eten. Men ingen av oss visste kor mykje gift som hadde lege der
Regelverket for kvalitetssikring i landbruket (KSL) tilseier at dyr som produserer mat til konsum, kun skal eta godkjent fôr. 
Dette forklåra eg for firmaet sin representant over telefon. Det var visst heilt nytt stoff for han, og han hadde vanskeleg for å skjøna at situasjonen  no var slik, at bonden ikkje kunne levere verken mjølk eller kjøt før vi hadde fått svar på prøvene som vi måtte ta av dyra.
 

Vi hadde store problem med å å få ein representant frå firmaet til å kome for å rydde opp det han skulle gjort i første omgang.
 

Det vart teke blodprøve av kalvane som var sjuke og samtidig behandla med vitamin K1 (Konakion) i tre dagar.
Spekalven døydde tre dagar etterpå. Den andre kalven var symptomfri etter fire dagar.
 

Måndag 06.11 vart det tatt blodprøve av alle lakterande kyr og samlemjølkprøve.Ein leverprøve av den daude kalven vart sendt til Veterinærinstituttet saman med dei andre. 
 

Vidare handsaming av saka vart overtatt av distriktsveterinær og næringsmiddelkontroll.
 

